
Cəbhə bölgəsində təbliğat-təşviqat işləri 
əməliyyat şəraitinə uyğun həyata keçirilir 

 � Sentyabrın 27-də ağır döyüşlər başladığı ilk gündən cəbhə 
bölgəsində təbliğat-təşviqat işləri də əməliyyat şəraitinə uyğun təşkil 
edilərək həyata keçirilir.

Müdafiə Nazirliyinin mətbuat 
xidmətindən verilən mlumatda bildi-
rilir ki, ordumuzun qazandığı uğurla-
rın, döyüşçülərimizin rəşadətinin geniş 
ictimaiyyət arasında təbliği, Vətən torpaqla-
rının işğaldan azad edilməsi uğrunda gedən 

döyüşlərdə igidlik göstərən hərbi qulluq-
çularıın xalqa tanıdılması sistematik olaraq 
təşkil edilir və yerinə yetirilir.

Bu günlərdə Müdafiə Nazirliyinin 
Hərbi Nəşriyyatının, Azərbaycan Ordusu-
nun Sənədli və Tədris Filmləri Mərkəzinin, 

“Azərbaycan Ordusu” qəzeti redaksiyasının 
əməkdaşları döyüş bölgəsinə ezam edilib. 
Cəbhəboyu zonada quraşdırılan səyyar 
mətbəələrdə “Sən qalib gələcəksən!”, 
“Qalibiyyət döyüşü” və “Böyük Qələbə 
uğrunda” təşviqat vərəqələri, “Azərbaycan 
Ordusu” qəzetinin xüsusi buraxılışları, 
bukletlər hazırlanır cəbhədə olan şəxsi 
heyət və cəbhəboyu zonada yerləşən 
yaşayış məntəqələrinin sakinləri arasında 
yayılır.

Gəncə Qarnizonu İdeoloji və 
Mədəniyyət Mərkəzi tərəfindən 4 təbliğat-
təşviqat qrupu yaradılıb. Həmin qruplar 
veteranların, ictimaiyyət nümayəndələrinin 
şəxsi heyət qarşısında çıxışlarını təşkil edir 
və konsert proqramlarını təqdim edirlər. 
Bundan əlavə səsgücləndirici maşınlar 
vasitəsilə ümummilli lider Heydər Əliyevin 
və Silahlı Qüvvələrin Ali Baş Komandanın 
cənab İlham Əliyevin ordumuz haqqında 
çıxışları, hərbi vətənpərvərlik mahnıları 
və döyüşlər barədə operativ məlumatlar 
cəbhəboyu zonadakı yaşayış məntəqələrində 
səsləndirilir, vətənpərvərlik mövzusunda 
bədii və sənədli filmlər nümayiş olunur.

Bu tədbirlər döyüşən əsgər və zabitlərin 
mənəvi-psixoloji durumuna müsbət təsir 
göstərir, döyüş əzmini, qələbə ruhunu 
daha da artırır, mülki əhali tərəfindən ruh 
yüksəkliyi və rəğbətlə qarşılanır.

“Xalq qəzeti”

Vaqif Dərgahlı: Ermənistan ordusunda 
60-70 yaşlı qocalar da döyüşür

 � Döyüş əməliyyatları zamanı istər canlı qüvvə, istərsə də döyüş 
texnikası sarıdan xeyli sayda itki verən Ermənistan silahlı qüvvələri artıq 60-
70 yaşlarında olan qocaları da döyüşə göndərir.

Bunu Müdafiə Nazirliyinin Mətbuat 
Xidmətinin rəisi polkovnik Vaqif Dərgahlı 
deyib.

Onun sözlərinə görə, belə görünür ki, 
bu, qadınların ardınca döyüşə ahıl yaşında 
olan qocaları göndərən düşmənin son ehtiyat 
qüvvəsi olacaq.

Zərbə PUA-larımız ermənilərin 
döyüş texnikalarını məhv edir
Ermənistan tərəfi bu gün yenidən, guya 

Azərbaycan Hərbi Hava Qüvvələrinə məxsus 
təyyarələrin və pilotsuz uçuş aparatlarının 
(PUA) vurulması ilə bağlı dezinformasiya 
yayıb. Bir daha bildiririk ki, Azərbaycan Hərbi 
Hava Qüvvələrinə məxsus heç bir döyüş 
təyyarəsi vurulmayıb. 

Bunu Müdafiə Nazirliyinin mətbuat 
xidmətinin rəisi polkovnik Vaqif Dərgahlı 
açıqlamasında deyib. 

Polkovnik Vaqif Dərgahlı bildirib 
ki, əksinə, Azərbaycanın zərbə PUA-ları 
Ermənistan silahlı qüvvələrinin döyüş texnika-
larını məhv etməkdə davam edir. PUA-larımı-
zın döyüş fəaliyyəti ilə bağlı videogörüntülər 
mütəmadi qaydada ictimaiyyətə təqdim olunur.

“Ermənistan müdafiə nazirliyinin rəsmiləri 
Azərbaycanın itkiləri barədə yalan məlumatlar 
yaymaqla onların döyüşlərlə bağlı informasi-
ya boşluğunu doldurmağa çalışırlar”, – deyə 
V.Dərgahlı bildirib.

Ermənistan ordusunun daha bir 
neçə hərbi texnikası ələ keçirilib

Azərbaycan Ordusu qarşısında aciz qalan 
düşmən silah-sursatını, döyüş texnikalarını ata-
raq və döyüş mövqelərini tərk edərək qaçır.

Hərbçilərimizin uğurlu əməliyyatı 
nəticəsində düşmənin daha bir neçə hərbi 
texnikası – 4 ədəd “KAMAZ” və 1 ədəd 

“QAZ” markalı avtomobillər qənimət kimi 
ələ keçirilib. Avtomobillərin içərisində 
erməni əsgərlərinə məxsus geyimlər, müxtəlif 
ləvazımatlar, rabitə və digər mühüm hərbi 
vasitələr aşkar edilib. Hərbi texnikalarım 
hamısı işlək vəziyyətdədir.

Qeyd edək ki, daha əvvəl də Ermənistan 
ordusunun bir neçə hərbi maşını qənimət 
olaraq ələ keçirilmişdi.

“Xalq qəzeti”

Bu gün həm Füzuli rayonu, həm Horadiz 
şəhəri, həm də kəndlərin erməni silahlı 
qüvvələri tərəfindən atəşə tutulması halları 
davam edir. Mülki vətəndaşlarımız arasında 
yaralananlar var. Amma Azərbaycan Ordu-
su, bütövlükdə, döyüş şəraitinə tam nəzarət 
edir. Bu məqamda, Azərbaycan Ordusunun 
qətiyyətlə irəlilədiyini xüsusilə vurğulamaq 
lazımdır. Əminəm ki, çox yaxın zamanda 
yeni qələbə xəbərləri ilə sevinəcəyik.  

Yeri gəlmişkən, burada bir məsələyə də 
diqqət yetirmək istərdim. Belə ki,  1993-cü 
ildən Füzuli rayonu, demək olar ki, tam 
şəkildə işğal altında idi. Bir müddət sonra 
Azərbaycan Silahlı Qüvvələri tərəfindən 
ərazilərin bir hissəsi erməni faşistlərindən 
azad edildi. Bir füzulili kimi bildirirəm 
ki, məhz o zaman rayonun Horadiz şəhəri 
daxil olmaqla, ərazilərimizin bir hissəsinin 
işğaldan azad olunması birbaşa ümummilli 
lider Heydər Əliyevin siyasi iradəsi və Ali 
Baş Komandanlığı ilə gerçəkləşdi.  Son-
rakı dövrlərdə də Füzulinin işğaldan azad 
olunan kəndlərinin yenidən qurulması və 
infrastrukturunun inkişaf etdirilməsi həm 
dahi öndərimizin, həm də cənab Prezident 
İlham Əliyevin xüsusi diqqətində oldu. 
Nəticə etibarilə biz işğaldan azad edilən 
ərazilərimizdə infrastrukturun tam olaraq 
formalaşdırılmasını müşahidə etdik.

Bu gün erməni təxribatı nəticəsində mül-
ki əhali də erməni hücumuna məruz qalıb, 
çox sayda yaşayış evləri və sosial obyektlər, 
infrastruktur dağıdılıb. Amma sakinlərin 
təhlükəsizliyinin qorunması üçün bütün 
tədbirlər həyata keçirilir.  

Erməni silahlı qüvvələrinin mülki 
vətəndaşları və kəndləri atəşə tutma-
sı   beynəlxalq konvensiyalara ziddir. 
Çünki bütün hallarda müharibə zonasın-
da mülki vətəndaşların hədəfə alınması 
yolverilməzdir. Amma müşahidələr göstərir 
ki, erməni silahlı qüvvələri bilərəkdən dinc 
insanları atəş altında saxlayır.   

Ümumiyyətlə, erməni işğalçılarının 
Azərbaycana məxsus yaşayış məntəqələrini 
intensiv şəkildə atəşə tutmaları işğalçı 
dövlətin beynəlxalq hüquq normaları-
na, habelə, müharibə qaydalarına əməl 
etmədiyini göstərir. Ermənistan ordusunun  
mülki əhalini atəş altında saxlaması onun 
terrorçu və anti-insani mahiyyətini göstərir.

Hazırda Füzulidə mülki vətəndaşlar 

gecə-gündüz atəşə tutulsalar da, əmlaklarına 
ciddi ziyan dəysə də, öz evlərindən çıx-
mayıblar,  hər kəs öz işində-gücündədir. 
Bunu televiziyaların canlı yayımlarından 
da görmək mümkündür. Xüsusən erməni 
təxribatı başlayandan sonra Horadiz 
şəhərində gəzən zaman çox sayda insan-
ları gördüm. Onlar yaxınlaşıb Ali Baş 
Komandanın əmrinə uyğun olaraq ordu-
muzun əks-hücum əməliyyatlarında iştirak 
etmək, Vətən uğrunda döyüşmək istəklərini 
bildirdilər.  

Bu baxımdan, hər hansı bir mülki 
vətəndaşın atəşə tutulması və əmlaka 
dəyən ziyan heç bir halda vətənpərvərliyə 
və əhval-ruhiyyəyə təsir etməyib. Füzuli 
sakinləri hamılıqla rayondadır. Sözsüz ki, 
burada təhlükəsizliyin qorunması ilə bağlı 
tədbirlər də həyata keçirilir və bu, davam 
etdiriləcək. Xüsusən yaşlı sakinlərimizin və 
uşaqların təhlükəsizliyinin qorunması çox 
vacibdir. Bu istiqamətdə də işlər görülür.

Hazırda Füzulidə olan hər bir sakin ordu 
üçün, qələbə üçün nəsə etməyə çalışır. Bax-
mayaraq ki, ordumuzun ərzaq, o cümlədən, 
dərman təminatında hər hansı bir problem 
yoxdur, amma sakinlər rayonun müvafiq 
icra strukturlarına orduya ərzaq, siqaret və 
ya dərman preparatı göndərmək istəklərini 
bildirirlər. Fikrimcə, bu, ümumi birliyi 
göstərən əyani bir misaldır.

Yeri gəlmişkən, onu da vurğulayım 
ki, Azərbaycan iqtisadiyyatı müharibəni 
qələbəyədək heç bir çətinlik olmadan 
aparmağa imkan verir. Yəni, Azərbaycanın 
iqtisadi potensialı kifayət qədər yüksəkdir. 
Hazırda dövlət rezervlərimiz 43 milyard 
dollardan çoxdur, eyni zamanda, biz əvvəlki 
illərdə də Azərbaycan Ordusunun mad-
di-texniki bazasının möhkəmləndirilməsi 
ilə bağlı işləri genişləndirmişik. Son illər 
illik büdcədən 3 milyard manatdan ar-
tıq vəsait birbaşa müdafiə qabiliyyətinin 
gücləndirilməsi üçün ayrılıb. Bu da təbii 
ki, ordumuzun maddi-texniki bazasının 
möhkəmlənməsinə əlverişli imkan yaradıb.

Pandemiya xarici faktor olaraq 
ölkəmizin iqtisadiyyatına təsir etdi. Amma 
nəzərə almaq lazımdır ki, Azərbaycan iqti-
sadiyyatına pandemiyanın təsirləri məqbul 
səviyyədə oldu.

Sonrakı dövrlərdə neftin dünya bazar 
qiymətinin sabitləşməsi, iqtisadi aktivliyin 

bərpa edilməsi, iqtisadi açılım yenidən 
real sektorun canlanmasına gətirib çıxardı. 
Bir faktı da qeyd etmək lazımdır ki, istər 
pandemiya dövründə, istərsə də karantin 
tədbirlərinin tətbiq olunduğu müddətdə 
Azərbaycan heç bir sosial layihəni ixti-
sara salmayıb. Deməli, belə bir  iqtisadi 
güc Azərbaycana qələbəyədək ordunu və 
vətəndaşları dəstəkləməyə imkan verəcək. 
Qələbədən sonra da işğal olunan torpaqla-
rımızda şəhər və kəndlərin yenidən bərpa 
edilməsini və infrastrukturun  qurulmasını 
müşahidə edə biləcəyik.

Artıq Ermənistan iqtisadiyyatı, necə 
deyərlər,  öz ordusunun məğlubiyyətinə 
reaksiya verir. Ermənistan milli valyutasının 
məzənnəsində azalmalar var. Həmçinin, 
işğalçı ölkənin iqtisadiyyatı nəinki pan-
demiya, hətta ondan əvvəlki dövrlərdə 
belə, regionun ən zəif iqtisadiyyatı hesab 
olunur. Ermənistanda rəsmi statistikaya 
əsasən, işsizlik səviyyəsi 25 faizə yaxındır 
və bu, beynəlxalq hesabatlarda ən yüksək 
göstəricidir. Xüsusən gənclər arasında işsiz-
lik səviyyəsi kifayət qədər yüksəkdir. Rəsmi 
statistikada yoxsulluq səviyyəsi 20 faizdən 
artıq göstərilir. Beynəlxalq hesabatlarda 
Ermənistanda hər 3 nəfərdən birinin yoxsul 
olduğu qeyd olunur.    

Əslində, düşmən dövlət iqtisadi ba-
xımdan da müharibədə uduzur. İnşallah, 
Azərbaycan Ordusu qələbə qazandıqdan 
sonra  Ermənistan iqtisadiyyatının çökmə 
prosesinin daha sürətlə davam etməsi 
gözlənilir. Azərbaycan nizamlı ordu, hərbi 
güc və eləcə də iqtisadi güc baxımından 
Ermənistanı dəfələrlə üstələyir.

Bu gün gənclərimizin bir araya gəlib 
orduya könüllü getmək üçün hərbi komis-
sarlıqlara xahiş etmələrini görürük. Amma 
Ermənistanda bunun əksinə, döyüşdən 
boyun qaçırmaq prosesi müşahidə olunur. 
Hazırda  erməni hərbiçisi döyüşməmək 
üçün xidmət yerindən qaçır. Bu baxımdan, 
Azərbaycan hərtərəfli şəkildə üstünlüyə ma-
likdir və əminəm ki, bizim nizamlı və güclü 
ordumuz çox qısa zamanda bu üstünlüyü 
qələbəyə çevirə biləcək.

Vüqar BAYRAMOV, 
Milli Məclisin İqtisadi siyasət, sənaye və 

sahibkarlıq komitəsinin üzvü 

Hər şeydən əvvəl, vurğulamaq 
lazımdır ki, aparıcıların iki ölkənin – 
Ermənistan və Azərbaycanın dövlət 
başçılarına olan münasibəti kəskin 
fərqlənirdi. Belə ki, aparıcı sualla-
ra başlamazdan öncə Azərbaycan 
Prezidentinə müsahibəni verməyə 
razılaşdığına görə xüsusi təşəkkür edib 
və sonda üzünü ölkə başçımıza tutaraq 
ona “Sizə cansağlığı arzulayırıq”, deyə 
söhbəti olduqca müsbət sonluqla ye-
kunlaşdırıb. Fikrimcə, bu, Azərbaycan 
Prezidentinə olan xüsusi rəğbətin və 
hörmətin bariz nümunəsi, sözlərinə 
və fikirlərinə verilən önəmin növbəti 
təzahürü idi. 

Ölkə başçımızdan fərqli olaraq 
beynəlxalq ictimaiyyət qarşısında 
çıxış edərkən indiyədək dəfələrlə rəzil 
duruma düşən Nikol Paşinyan 
bu dəfə də öz “ənənəsinə” 
sadiq qaldı. Suallar qarşısında 
aciz qalan Ermənistanın baş 
naziri yenə də çıxışında heç 
bir fakta əsaslanmayan yalan 
və uydurmalar söylədi və tək 
bir sözlə ifadə etsək, aparıcılar 
tərəfindən də “yola verildi”. 
Bütövlükdə isə iki ölkə başçısı 
arasında olan müqayisəyə belə 
gəlməyəcək fərq təkcə, bu 
proqramda üzə çıxmadı. Bütün 
dünya birliyi tərəfindən də böyük əks-
səda doğuran Münhen Təhlükəsizlik 
Konfransında da debat zamanı Paşin-
yana tarix və hüquq dərsi keçən ölkə 
başçımız onun kürəyini asanlıqla yerə 
vurmuşdu. Bundan öncə Aşqabaddakı 
“dəyirmi masa”da, BBC-nin “Hard 
Talk” proqramında da Paşinyanın 
siyasətdən və diplomatiyadan nə qədər 
uzaq olduğu aydın olmuş, dəfələrlə 
dünya ictimaiyyətinin gözü önündə 
rəzil və rüsvay duruma düşmüşdü.

Sual-cavab hissəsindən sonra 

müzakirələrdə iştirak edən siyasi və 
hərbi ekspertlər də bu iki dövlət başçısı 
arasında olan uçurumu olduqca tutarlı 
arqumentlərlə əsaslandırdılar. Belə ki 
“Natsionalnaya oborona” jurnalının baş 
redaktoru İqor Korotçenko Azərbaycan 
və Ermənistan liderlərinin çıxışlarını 
diqqətlə dinlədiyini bildirdi və İlham 
Əliyevin çıxışını şərtsiz olaraq dəqiq, 
tamamilə məntiqli, düzgün, ardıcıl 
çıxış kimi dəyərləndirdi. O, xüsusilə 
cənab Prezidentin təhsilinə diqqət 
çəkdi. Moskva Dövlət Beynəlxalq 
Münasibətlər İnstitutunun böyük kadrlar 
yetişdirdiyini qeyd edərkən cənab Pre-
zidentin savadına, intellektinə diqqəti 
yönəldərək bu institutun, doğrudan da, 
böyük kadrlar yetişdirdiyini bildirdi. 
Buradan da əyani surətdə aydın olur ki, 

ölkə başçımız siyasətin sadəcə empirik 
hissəsinə deyil, nəzəriyyəsinə də bütün 
incəliklərinə qədər hakimdir. Çünki 
ölkə başçımız bu nəhəng diplomati-
ya institutunun yetişdirməsi olmaqla 
kifayətlənməyib, eyni zamanda buranı 
bitirib elmi dərəcəyə yiyələndikdən 
sonra da nəhəng elm ocağında müəllim 
kimi çalışaraq savadlı tələbə ordusu 
yetişdirib. 

“Biz hamımız beynəlxalq hü-
ququn tərəfdarıyıq. Beynəlxalq 
hüquq nöqteyi-nəzərindən, döyüş 

əməliyyatları Azərbaycanın ərazisində, 
Azərbaycan hərbi qüvvələri və 
erməni hərbi birləşmələri arasında 
aparılır”, – deyə Korotçenkonun 
əlavəsi bir neçə aspektdən önəmlidir. 
Əvvəla, deməli, beynəlxalq birlik 
yaxşı fərqindədir ki, beynəlxalq hüquq 
nöqteyi-nəzərdən döyüş əməliyyatları 
Azərbaycan ərazisində gedir. Daha 

dəqiq ifadə etsək, Azərbaycan Silahlı 
Qüvvələri öz sərhədləri çərçivəsində 
mülki əhalinin təhlükəsizliyini təmin 
etmək üçün düşmən qüvvələrinə qarşı 
cavab tədbirləri görür. Bundan əlavə, 
Korotçenkonun döyüş əməliyyatlarının 
Azərbaycan hərbi qüvvələri və erməni 
hərbi birləşmələri arasında aparıldığını 
vurğulaması Paşinyanın döyüşlərdə 
Türkiyəni tərəf kimi göstərmək 
cəhdinin iflasa uğradığından xəbər 
verir. Çünki Türkiyə münaqişə tərəfi 
deyil, bu məsələdə sadəcə mənəvi 

dəstək verir, başqa heç bir rolu yoxdur. 
Həmçinin, Türkiyənin münaqişədə 
iştirakı barədə heç bir sübut yoxdur və 
buna zərurət də yoxdur. Çünki cənab 
Prezidentin də haqlı olaraq vurğuladığı 
kimi Azərbaycan Ordusu öz xalqının 
və öz ərazisinin müdafiəsini təmin 
etmək üçün kifayət qədər hazırlıqlıdır.

İndi isə sual-cavab zamanı 

deyilənlərin mahiyyətinə gələk. 
Prezident İlham Əliyev ədalətli olaraq 
Paşinyanın əsassız arqumentlərini ifşa 
etdi və haqlı olaraq vurğuladı ki, peyk, 
elektron, kəşfiyyat texnologiyaları-
nın müasir inkişaf səviyyəsini nəzərə 
alsaq, Azərbaycan ərazisinə doğrudan 
da türk qırıcıları göndərilsəydi, bu 
faktı gizlətmək mümkün olmazdı. 
Deməli, bu, Paşinyanın həyasızcasına 
yalnız özünün inandığı növbəti 
yalanıdır. Nəyə görə yalnız özünün 
inandığı? Çünki Paşinyana artıq öz 

xalqı da inanmır. Guya, xalqın iradəsi 
ilə hakimiyyətə gələn bu bədnam 
məxluq elə xalqının ümidlərini də çox 
keçmədən puç etdi, ölkə iqtisadiy-
yatı tamamilə iflic vəziyyətə düşdü, 
korrupsiya halları artdı, ölkədə insan 
hüquqları tapdandı, siyasi müxaliflər 
təqib olunaraq həbs olundu və s. 

Məsələnin digər tərəfi isə infor-

masiya müharibəsidir. Belə ki, döyüş 
sadəcə səngərdə deyil, informasiya 
məkanında da qızğın səviyyədədir. 
Belə ki, bu meydanda da erməni xisləti 
öz sözünü deyir. 

Erməni xəbər maşını bu gün 
müxtəlif, heç bir əsası olmayan 
“feyk-nyus”lar istehsal edir. Bunların 
da məqsədi aydındır. Birincisi, bu 
mənfur ölkə öz ərazi bütövlüyünün 
bərpası vəzifəsini hazırda şərəflə 
yerinə yetirən Azərbaycan Ordusu-
nun döyüş qabiliyyətini süni şəkildə 

azaltmaq istəyir. Şiddətli döyüşlər 
nəticəsində Azərbaycan Ordusu-
nun bir sıra yaşayış məntəqələrini 
işğaldan azad etməsi, həmçinin 
müxtəlif istiqamətlərdə strateji 
yüksəklikləri tutması faktı sübut edir 
ki, Azərbaycanın güclü ordusu var və 
bu, təkzibolunmaz faktdır. Ermənistan 
tərəfinin digər “feyk-nyus”u on-
dan ibarətdir ki, guya Azərbaycan 
ordusuna Suriyadan olan muzdlular 
cəlb olunub. Bunu birbaşa və qərəzli 
olaraq erməni təbliğatı ortaya atıb 
və müxtəlif saytlarda, müxtəlif 
kütləvi informasiya vasitələrində 
durmadan dövr etdirir. Azərbaycanın 
hazırlıqlı ordusu və çox böyük 
səfərbərlik ehtiyatı mövcuddur. Daha 
dəqiq ifadə etsək, 2 milyon əhalisi 
olan Ermənistana qarşı vuruşan 
10 milyon əhalidən və 10 minlərlə 
ehtiyatda olanlardan ibarət gücə 
malik Azərbaycanın buna ehtiyacı 
belə yoxdur. Suriyadan və Livandan 
olan terrorçuları Dağlıq Qarabağ-
da yerləşdirərək beynəlxalq hüquq 
normalarını, habelə Cenevrə Konven-
siyasını kobud şəkildə pozan, məhz 
Ermənistanın özüdür ki, bu cür “feyk-
nyus”lar yaymaqla öz əməllərini 
malalamağa cəhd edir. 

Bundan əlavə, hazırda Paşinyanın 
istəyi ondan ibarətdir ki, belə təsəvvür 
yaratsın ki, münaqişə genişlənir, ona 
üçüncü ölkələr qoşulur və beləliklə, 
öz təxribatına haqq qazandırmaq üçün 
mümkün qədər çox ölkə cəlb etməyə 
çalışsın. 

Önəmli və cənab Prezident 
tərəfindən incəliklə vurğulanan daha 
bir məqam isə müsahibə zamanı ölkə 
başçımızın Rusiya kanalı vasitəsilə 
Paşinyanın şəxsində Ermənistan 
rəhbərinin Sorosun əlaltısı olmasını 
açıqca səsləndirməsidir ki, düşünürəm 

bu da Paşinyanın əsl simasının açılması 
baxımından Rusiya ictimaiyyəti üçün 
də mühüm əhəmiyyət kəsb edir. 

 Əlbəttə, bu kimi debatlarda və 
geniş auditoriyalarda bizim birinci sila-
hımız tarixi ədalətə və beynəlxalq hü-
quqa əsaslanan haqlı mövqeyimizdirsə, 
ikincisi, bu tarixi faktları və haqlı möv-
qeyimizi geniş auditoriyalara savad və 
təmkinlə, xarici dillərdə rəvan nitqlə, 
sərbəst şəkildə çatdıran, diplomatik 
və siyasi cəhətdən püxtələşmiş dövlət 
başçısına malik olmağımızdır. Bundan 
əlavə, bu gün Azərbaycanın həyata ke-
çirdiyi uğurlu layihələrlə dünya birliyi 
tərəfindən etibarlı tərəfdaş kimi tanın-
dığı hamıya məlumdur. Çökmüş iqti-
sadiyyata və xalqı səfil həyat tərzinə 
məruz qalmış işğalçı Ermənistanı isə 
dünya ictimaiyyəti Paşinyanın simasın-
da bir daha görür. 

Ən önəmli məsələlərdən biri də 
iki xalq arasındakı uçurum qədər 
dərin olan fərqdir. Belə ki, bu gün 
Ermənistanda gənclər ordudan yayındı-
ğı və yaxud da postları qoyub qaçdığı 
halda, hər bir Azərbaycan gənci orduya 
könüllü yazılır, valideyinlər övladları 
ilə qürur duyur, onları “Vətən sağ 
olsun” – deyərək cəbhəyə yola salır, 
Azərbaycanda yaşayan və dünyaya 
səpələnən həmvətənlərimiz Ali Baş 
Komandana və Azərbaycan Silahlı 
Qüvvələrinə dəstək nümayiş etdirir, 
Qarabağ eşqi ilə yaşayır. Heç şübhəsiz 
ki, tarixi ədalət də, beynəlxalq hüquq 
da bizim tərəfimizdədir. Düşünürəm 
ki, Azərbaycan xalqının əzmi göz 
qabağındadır və əlavə sözə ehtiyac 
da yoxdur. “Qoy Uca Tanrı hər bir 
azərbaycanlıya müqəddəs Qarabağ 
torpağını öpməyi nəsib etsin!” 

Şəbnəm HƏSƏNOVA, 
politoloq

İşğalçı Ermənistanın növbəti təxribata əl atdığı günün səhəri doğ-
ma rayonumuz Füzuliyə getdim. Burada sakinlərlə görüşdüm, insan-
lardakı yüksək əhval-ruhiyyənin, vətəndaşların Ordumuzun qələbə 
əzmkarlığından qürurlandıqlarının  şahidi oldum. Bir sözlə, cəbhədən 
ilkin xoş xəbərlərin gəlməsi adamlarda bir coşğu, sevinc, fərəh hissi 
yaratmışdı. Erməni silahlı qüvvələri tərəfindən kəndlərimizin, eləcə də 
mülki vətəndaşlarımızın hədəfə alınması halları isə heç kimi qorxutmur-
du və heç kim yurd-yuvasını tərk etmək barədə düşünmürdü. Bu, hazır-
da da belədir. Çünki hamı Azərbaycan Ordusunun güc-qüdrətini yaxşı 
bilir. Əmindir ki, Azərbaycan Prezidenti, Ali Baş Komandan cənab İlham 
Əliyevin rəhbərliyi ilə, xalqımızın dəstəyi ilə ordumuz işğalda olan əzəli 
yurd yerlərimizi qəsbkarlardan təmizləyəcək.  

Ordumuzun zəfər yürüşü xalqımızın 
uzun sürən həsrətinə son qoyacaq!

Güclü Azərbaycan Ordusu 
güclü siyasi iradəyə əsaslanır

Ali Baş Komandan bizi inamla 
böyük qələbəyə doğru aparır

Sentyabrın 29-da “Rossiya-1” telekanalında yayımlanan “60 
dəqiqə” proqramında Azərbaycan – Ermənistan təmas xəttində baş 
verən son hadisələrə həsr olunmuş verilişdə Azərbaycan Prezidenti 
İlham Əliyev proqramın aparıcılarının suallarına sistemli, ardıcıl, fakt-
lara əsaslanan cavablar verdi. Cənab Prezident ölkəmiz üçün önəmli, 
eyni zamanda, taleyüklü bir dövrdə müsahibə verərək həqiqətləri bir 
daha böyük auditoriyaya çatdırdı. Həmçinin Rusiya ictimaiyyətini, 
rusdilli auditoriyanı Ermənistanın təxribatları, işğalçılıq və təcavüzkar 
siyasəti haqqında dolğun, eyni zamanda, dəqiqliklə məlumatlandırdı.

